                                                                                                        ТЭУ   Нуриет
                               Ц1ЫФЫЦ1ЭУ  МЭЩБЭШ1Э ИСХЬАКЪ ИРОМАНЭУ

                             «БЗЫИКЪО ЗАОМ» ХЭТХЭМ ЯШ1ЫК1Э-ГЪЭПСЫК1

МэщбэшIэ Исхьакъ ироман зэхьылIагъэр адыгэ тарихъым изы нэкIубгъоу Бзыикъо заор ары. Ежь зэо-банэр сыхьат заул зэрэкIуагъэр. Шапсыгъэ фэкъолIмэ ау сыдми ежь-ежьырэу зыкъаIэтынэу хъугъагъэп. Ащ бэ хэщэгъагъэр. Романым иапэрэ нэкIубгъохэм авторым герой шъхьаIэхэм нэIуасэ тащыфешIы.

«Пчэдыжьыпэ нэфылъ, шапсыгъэ къушъхьэу Пепау джыри тыгъэр къыкъомыплъыгъэми, ШэрэлIыкъо лIэкъолъэшхэм ящагу Iахьылхэри фэкъолIхэри бэдэдэ хъухэу къыщызэрэугъоигъэх».

Джарэущтэу  героймэ нэ1уасэ тызэрафиш1ырэ ш1ык1эмк1э, ежьхэр зэрэзэдэгущы1эхэрэ ш1ык1эмк1э  ц1ыф зэхэтык1эм зэфэмыдэныгъэу хэлъыр авторым нэплъэгъу къытфеш1ы. ШэрэлIыкъохэр – шапсыгъэ лIэкъолъэшых, Хьаджэмыкъо Алкъэс – пщы кIал, Хьагъур  Мосэ – фэкъолI.

ШэрэлIыкъо, Хьаджэмыкъо, Хьагъур…


Адыгэ лъэкъуацIэхэр нахьыбэрэмкIэ зэрэгъэпсыгъэхэр цIыфыцIэм, хабзэкIэ, хъулъфыгъацIэм лъэпсэужэу – къо къыпыуцузэ ары. ГущыIэм пае, Устэкъо – Устэ + къо, Устэ ыкъу = Устэкъу, Мафэкъо – Мафэ + къо, Мафэ ыкъу = Мафэкъу, Атэжъыкъо – Атэжъы + къо, Атэжъы ыкъу=Атэжъыкъу. Адыгэу тетыгъор зыIыгъыгъэхэм, анахьэу пщыхэм лъытэныгъацIэу яIэр (пщы) алъэкъуацIэхэм апагъэуцощтыгъэ, нэужым ар цIыфыцIэм хэткIухьажьи, лъэпсэужым ипшъэрылъхэр ыгъэцакIэхэу хъугъэ. Къэтхьын щысэхэр: Байзрыкъопщ – Байзр + къо + пщы къызэрэнафэрэмкIэу, пщым ыкъоу Байзр, Джэджыкъопщ – Джэджы + къо + пщы къызэрэнафэрэмкIэ, пщым ыкъоу Джэджы, Бжыхьэкъопщ – Бжыхьэ + къо + пщы къызэрэнафэрэмкIэ, пщым ыкъоу Бжыхьэ.

ТарехьылIэ лъэкъуацIэхэу лъэпсэужэу – пщы занкIэу цIыфыцIэм къызщыпыуцохэрэми: Джэнкъэтыпщ – Джэнкъэт + пщы, Дэрбэпщ – Дэрбэ + пщы, ащ къыгъэлъагъорэр Джанкъэтрэ Дэрбэрэ пщы лъэпкъэу зэрэщытхэр ары. Джырэ тилъэхъан мымакIэу хъулъфыгъацIэхэу аусых гущыIэ Iахьэу пщы ахэтэу: Пщыгъус – Пщы + гъус, пщым игъус, Пщымаф – Пщы + маф, пщы мафэ, пщы мыгъоп имэхьанэу, Дзэпщ – дзэ + пщы, дзэм ипщ, ипащ имэхьанэу, ГъукIэпщ ГъукIэ + пщы, гъукIэхэм япщ, япащ имэхьанэу, КIэлэпщ – кIэлэ + пщы пщы кIалэ, кIэлакIэ имэхьанэу. Щысэхэм къызэраушыхьатырэмкIэ, лъэкъуацIэм щыщэу зыхъурэм, гущыIэ Iахьэу пщым нахьыбэрэмкIэ кIэухымкIэ чIыпIэ щеубыты, цIыфым ыцIэ зыхъук1э, ышъхьэкIи уцупIэ щигъотын елъэкIы.

Тетыгъор зымыIыгъхэу, лъытэныгъэ зыфырямыIэ лъэпкъхэм ащыщхэм цIэ нэмыкI ямыIэу, загъорэ ари ямыIахэу цIэтедзэ горэкIэ яджэхэу къыхэфэ. Щысэ къэтхьын, романым тыщыIокIэ цIыфыцIэ зимыIахэ нэбгырэ. Ар Ардэнэ оркъым имэлахъу ары. КIалэм бэлахьэу къытыралъхьагъэр зэрэтырихыжьыгъэмкIэ лъэшэу зэрэфэразэр фэкъолIэу Хьагъур Мосэ реIо. Хьагъурым игъусэ ШыпакIор (ШыпэкIо Ахьмэд) мэлэхъо кIалэм къеупчIы ыцIэ зэригъашIэмэ шIоигъоу. Мэлахъом зызэришIыщтыр ымышIэу джэуап ретыжьы:

«– Олахьэ, тхьамэтэ маф, къызэрэсIощтри сымышIэ, – егупшысэу мэлахъор ышъхьэ кIэпIэстхъэжьыгъ, – цIыфыцIэ сиIэу зыдэсшIэжьырэп, Ардэнэ оркъхэр ЭйкIэ къысэджэх…Джары сцIэр, ар цIэкIэ шъуштэщтмэ»… 

Щэч хэлъэп, фэкъолI шъхьафитхэр ащ фэдэ «цIэр» аштэным къызэремыуцолIагъэхэр. 

«– ФэкъолIыр фэкъолIым, чынахьыкI, ЭйкIэ еджэрэп,  – ШыпакIор  шым къызэремыпсыхыгъэр шIоемыкIоу, къепсыхзэ, къыIуагъ, – ари цIэу фэтщтэшъунэп. Уянэ шъыд ыIоу къыуаджэра? – нахьыжъым зызэришIыгъэу гъусэхэми лъэсы зашIыгъ.

– Мы чылэм, тхьамэтэ маф, сыщыщэп сэ…Сяни сяти къэсшIэжьырэп, гъончэджыпхъэкIэ мо лъэныкъом,– мэлахъом Мэхъош лъэныкъомкIэ Iэ ышIыгъ, – сыкъырахыгъэу ары зэрэзэхэсхыгъэр»… 

Ащ дэжьым ШыпакIор чэмэхъо кIалэр къызыщыхъугъэ чIыпIэмкIэ еджагъ, ары цIэуи фиусыгъэр. БгъэшIэгъон екъуа пщылI кIэлакIэу МэхъошкIэ зэджагъэхэм ышъхьэ уасэ фишIыжьэу зэриублагъэр.

Романым къыхэфэ чIыпIэ мыщ нахьи нахь нафэу къыщылъагъоу тетыгъор зыехэмрэ мэкъумэщышIэхэмрэ ацIэхэм язэфэмыдэныгъэ фэгъэхьыгъэу. Ар пщышхоу Хьаджэмыкъо Къаншъао ыкъоу Алкъэсрэ фэкъолI шъхьафитэу Шъоджэ Ламжъыерэ зыщызэрихьылIэхэрэм язэдэгущыIакI. 

«– Арэп, Шъуаджэр, сыкъыодэIушъ, – Хьаджэмыкъо Алкъэс фэкъолIым зэрэдэгущыIэщтыгъэ макъэм римыгъэхъоу къыIуагъ, – зыпашъхьэ уит пщым цIэ иIэба?..


– ИмыIэ хъуна!.. – фэкъолIыр щхыпцIыгъэ. – ЦIэ зимыIэ щыIа, оры пакIошъ, сицуитIуи цIэ яI. У джабгъумджэ щытым оркъышху есэIо, сэмэгумкIэ щытым оркъ цIыкIуджэ седжэ.


– Адэ, Шъуаджэр, фэкъолIыцIэ зиIэ хьайуан уиIэщ дэтба?


– Шъорджэ фэкъолIхэр хьайуанба, шъыд ахэр Iэщым зыфыдэмытытхэр!...» 

Шыхьатынчъэу зэIукIагъэх. Арыти фэкъолIыр пщымрэ ежьымрэ зэфэдэхэу къызщигъэхъоу дэгущыIагъ.

ЦIэ унаеу  МэщбэшIэ Исхьакъ ироманэу «Бзыикъо заом» хэтыр бэ дэд. Ахэр герой пэпчъ ыц1 (ШэрэлIыкъо Нагъо, Хьагъур Мос), тарихъым  щызэлъашIэхэу щыщ хъугъэхэм ацIэхэр (Темрыкъо пщышхор – Пщышхом ипщытатэу Иуан Грознэм ишIупщ; ЯтIонэрэ Екатеринэр), лъытэныгъацIэу яIэр дыпытыжьэу цIэ зиIэхэр (Тэуепщ, Дэрдэр байкъол), тырагъэнэгъэ цIэхэр зиIэхэр (Мэкъаер, Iэсэмэгур – Субашэ ицIэтедз), джащ фэдэу цIыфхэр зыщыпсэухэрэм ацIэхэр романым мымакIэу хэтых (Бастыку чылэ), къушъхьэхэм ацIэхэр (Пепау), псыхъохэм ацIэхэр  (Бзыикъо псыхъу), тхьэмэ ацIэхэр (ЗекIотхь – шыухэмрэ гъогурыкIохэмрэ ятхь; Мэзытхь  – мэзхэр къэзгъэгъунэрэ тхьэр), нэмыкIыбэхэр.

Анахьэу тынаIэ зытетыдзэрэр цIыфыцIэхэр ыкIи лъэкъуацIэхэр ары. Произведениер шапсыгъэ фэкъолIмэ зыкъызэраIэтыгъагъэм фэгъэхьыгъэшъ, ахэр куп шъхьэIитIоу ялъэпкъыгъокIэ дгощыных: лIэкъолъэшмэ ацIэ-лъэкъуацIэхэр ыкIи мэкъумэщышIэхэм ацIэ-лъэкъуацIэхэр.
1. Пщыхэм ацIэ-лъэкъуацIэхэр: Хьаджэмыкъо Къэншъау, Бжыхьакъопщ Щырандыкъу, Джэджыкъопщ Пщымаф, Къэзэнэкъо Къамыщ, Очэпщыепщ Плъыжьыр, Атажъыкъо Къэсэй, Хьамырзэпщ Пакъэ, Къайсынкъо Къази, Дэрбэпщ Талъэустэн. ЗэкIэмкIи пщы лIэкъо 20-мэ алъэкъуацIэхэр романым къыщеIох. 

2. ФэкъолIхэм  ацIэ-лъэкъуацIэхэр:    Хьагъур Мос, Тхьахъохъо НэпашIo,
Устэкъо Барыч, Ахэджэго Андзаур, Пэтэрэз Щэбан, Уайкъокъо Тамбыр, Рэмпэго Бэчкъан, Шъоджэ Ламжъый, Абыдэ Нарыч, Джэнчэтэ Сэлым, Джымэ Тэтау, Мафэкъо Къарбатыр, Хэусэкъо Бый. ЗэкIэмкIи мэкъумэщышIэ 69-мэ алъэкъуацIэхэр романым къыщетых. 

        3.ЛIэкъолъэшмэ ацIэ-лъэкъуацIэхэр: Шыкуш, Наурзэ, Абатэ, Натхъохэ. ЗэкIэмкIи лIэкъолъэшмэ ацIэ-лъэкъуацIэхэр 11 мэхъу.

4.Оркъмэ ацIэ-лъэкъуацIэхэр:    Мызэгъ Хьаджэкъул, Бырасбый
 Музэчыр, ЛIыхэсэ Бамбэт. ЗэкIэмкIи оркъмэ ацIэ-лъэкъуацIэхэр 8 мэхъух. 
5.Урыс дзэпащэхэмрэ къэзэкъхэмрэ ацIэ-лъэкъуацIэхэр:
Александр Васильевич Суворов, генералэу Гудович, Суворовым илIыкIоу Кульбакин, Александр Андреевич Безбородко, Тимофей Еремеев, Некрас Игнатк, Булавин Кондраткэ, Чепегэ Захар. ЗэкIэмкIи ацIэ-лъэкъуацIэхэр 11 мэхъу. Некрасмэ ялIакъо цIитфыкIэ къыхэфэ. 
3. Тырку дзэпащэхэр, сатыушIхэр, къухьэ зиIэхэр ыкIи 
нэмыкIхэм ацIэ-лъэкъуацIэхэр: Джанкъыл инэрал, Косэ-пашэ, Хьасэнэ-Мурадэ дэчыг. ЗэкIэмкIи  –10.

4. Къырым джуртмэ ыкIи къушъхьэчIэсмэ (нэгъойхэм,
чэчэнхэм) ацIэ-лъэкъуацIэхэр: Къырым ахъщэр зыIэмычIэ илъ Абдул-Агар, нэгъой лIэкъолъэш Абдулэ Сунай, Масур Ушурма. ЗэкIэмкIи – 7. 
5. Бзылъфыгъэхэм  ацIэ-лъэкъуацIэхэр: Лащын, Акоз, Цицар, 

Дарихьат, ТIарикъэ шъузабэр, Шъхьабэ япхъу. ЗэкIэмкIи цIэ-лъэкъоцIэ 32-рэ къыхэфэ.

Щысэхэм къызэрагъэнафэрэмкIэ, пстэуми анахьыбэр мэкъумэщышIэхэм ацIэ-лъэкъуацIэхэр ары.

Романым  цIэ-лъэкъоцIэ 191-рэ къыщеIо. Герой шъхьаIэмэ ацIэхэр

къыщыIуагъэхэу зэрэхъухэрэ пчъагъэхэр: Хьагъур Мос – 914-рэ, Дарихьат – 430-рэ, Хьаджэмыкъо Алкъэс – 420-рэ, ШыпакIо Ахьмэд – 403-рэ, Ахэджэго Андзаур – 374-рэ, ШэрэлIыкъо Нагъо – 353-рэ, Тхьахъохъо НэпашIo – 350-рэ, Акоз – 348-рэ, ШэрэлIыкъо Алый-СултIан – 331, Хьаджэмыкъо Батчэрый – 293, Уайкъокъо Тамбыр – 287-рэ, Хьаджэмыкъо Къаншъау – 239-рэ, Хьагъур Борэкъу – 211-рэ.


КъэIогъэн фае, романыр урысыбзэкIэ авторым къыздегъэкIым, герой заулэмэ ацIэхэр зэблэхъугъэхэу, зырызхэми ацIэ къыримыIуахэу тхылъеджэмэ апашъхьэ къызэрэрилъхьагъэр. Щысэ къэтхьын: зэшхэм анахьыжъэу Борэкъо – Бидад хъугъэ, бжэдыгъу ефэндэу Мэрхьаб – Мэрбахь хъугъэ, оркъ ЛIыхэсэ Бамбэт – мыщ дэжьым Хьазрэт. Шъхьэлэхъо Хьэлащ, Тэчэхъу Нэшъу, Пчэнлъэшъу Шыхьам – урысыбзэкIэ зэдзэкIыгъэу къыдэкIыгъэ романым хэхьэгъахэхэп.

ЦIыфыцIэ-лъэкъуацIэхэр сыд фэдэрэ художественнэ тхыгъи  ылъапсэх. ЦIэ унаеу художественнэ текстым хэтым информацие бэ дэдэ кIоцIылъэу щыт, зэфэшъхьафэу бгъу пчъагъэ иI. Мыщ ылъэныкъокIэ автормэ япроизведениехэу, тарихъым щыхъугъэ-щышIагъэу чIыпIэ гъэнэфагъэ щызыубытыгъэхэм афэгъэхьыгъэхэр хэхыгъэу бгъэшIэгъонхэр атефэ. Художественнэу къэугупшысыгъэм, литературэ творчествэм ар хэпхынэу щымыт Iэхьэ ухыгъ, ащ дыкIыгъоу авторым къыхихыгъэ сюжетым ылъэпсэ тарихъ хъугъэ шъыпкъэм пэблэгъэ дэдэу щыIакIэр къыIотэн фае мэхъу.

